
Қазақ ұлттық өнер университетінің «Музыкатану және композиция» 

кафедрасының «6D040100 - Музыкатану» білім беру бағдарламасы бойынша 

философия докторы (PhD) дәрежесін алуға ұсынылған «Қазақтың күй 

өнеріндегі Дина Нұрпейісованың шығармашылығы» тақырыбындағы 

диссертация мәтініне 

 

АҢДАТПА 

 

Зерттеу тақырыбының өзектілігі. Қазақтың домбыра музыкасы – 

халықтың рухани мәдениетінің ең маңызды бөлігі. Оны тек музыкатанушы-

зерттеушілер ғана емес, домбырашы-орындаушылар да зерттейді. 

Нәтижесінде домбыра күйлерінің аймақтық стильдері, түрлері мен жанрлары, 

композициялық, саздық және ритмикалық үлгілері, мазмұнының 

бағдарламалығы, домбыра музыкасының аса көрнекті өкілдерінің 

шығармашылығы, орындаушылық стильдер және басқа да мәселелер 

нақтыланды. Дегенмен, жауапсыз қалған сұрақтар бар. Көрнекті күйші-

импровизатор Дина Нұрпейісованың (1861-1955) шығармашылық тұлғасын 

зерттеу солардың қатарында. 

Бүгінгі күні жаңа мәдени-тарихи жағдайларға байланысты бұрын 

белгісіз болып келген фактілер күн сайын ашылуда. Кеңес дәуірінде тыйым 

салынған немесе бұрмаланып жеткен мәліметтер қазір өзінің шынайы 

мазмұнын табуда. Бұл тұрғыда Дина Нұрпейісованың тұлғасы мен 

шығармашылық мұрасын тың деректер тұрғысынан сипаттау ерекше 

өзектілікке ие. 

Кеңес дәуірінде қарапайым халық өкілі, көп балалы ана, жаңа өмір 

құрудың бар қиындығын басынан өткерген Дина Нұрпейісованың тұлғасы 

өзінің сүйікті өнерімен айналысуға мүмкіндік алғанының жарқын мысалы 

ретінде көрсетілді. Дина күйлері жаңа социалистік өмір салтын 

дәріптегендей сипатталды, сәйкесінше олар идеологиялық тұрғыдан сол 

кезде өзектілікке ие: «Сталин» («Партия туралы күй»), «Той бастар», 

«Қазақстанға 30 жыл», «Еңбек ері», «Сауыншы», «Сегізінші март» және т.б. 

атаулар берілді. Дегенмен, кейбір деректер Дина Нұрпейісованың жеке 

тұлғалық қасиеттері мен музыкалық танымының жарияланған ресми 

нұсқаулар шеңберіне сәйкес келмегенін көрсетеді. 

Дина домбыра өнерінің ғасырлық дәстүрін жанды орындауда бізге 

жеткізген санаулы күйшілердің бірі. Динаның шығармашылығы өткенді 

бүгінгі өмірмен байланыстырады. Осы тұрғыдан алғанда оның 

шығармашылық жолы дәстүрлі өткен дәуір мен домбыра музыкасының 

қазіргі дамуының дәнекері болып саналады. 

Бұл өтпелі кезең күрделі, әрі қарама-қайшылықтарға толы. Ол халықтың 

қоғамдық-саяси өміріндегі ірі оқиғалармен (1916 жылғы азаттық қозғалысы, 

Қазан социалистік революциясы, мәдени даму, Екінші дүниежүзілік соғысы) 

белгілі. Шығармашылық жолын сүйікті ұстаздарының ортасында бастаған 

Дина осы ауыртпалықтардың барлығынан өтіп, соғыстан кейінгі бейбіт 

заманда домбыра өнері классиктерінің ұлы жетістіктерін жастарға қолма-қол 

табыстап жеткізді. Дина Нұрпейісованың орындауында Құрманғазы, 

Дәулеткерей және т.б. күйшілердің, сондай-ақ өзінің күйлері жазылып 

алынды. Динаның арқасында біз батыс-қазақстандық домбыра музыкасының 

жетістіктеріне қол жеткізу мүмкіндігіне ие болдық. 

Диссертациялық жұмысмыздың өзектілігін түйіндей келе: а) біздің 

зерттеуіміздің шеңберінде Динаның тұлғасы, өмір жолы, жеке және 

шығармашылық тағдыры, күйшілік өнері, екі ғасыр тоғысындағы рөлі қазақ 

этносының тарихи және мәдени мән-мәтініне жаңа көзқарас тұрғысынан 

қайта мән берілген. Соңғы онжылдықта жарық көрген соны деректер 

(құпиясыздандырылған мұрағаттық тарихи құжаттар, ғылыми еңбектер) 

әсіресе Динаның күйшілігіне тың ой-пікір қалыптастыруға мүмкіндік береді; 

ә) жаңа деректер, күйлердің шығу тарихы негізінде Динаның шығармашылық 

жолы жүйеге келтіріп реконструкцияланған. Осыған байланысты күйшінің 

өмірбаянын жаңаша кезеңдерге бөліп қарастыру; б) Д. Нұрпейісова 

күйлерінің табиғаты басқа күйшілердің шығармашылығымен салыстыру 

арқылы ашылған: күйлердің шығу тарихы (ішкі және сыртқы себептер), 

күйлердің композициясы («құрақ құрау» әдісі), музыкалық мәнерлеу 

құралдары (қағыс, аппликатуралық техника, саздық ерекшеліктер). Аталған 

өзектілік сипаттары төл мәдениетімізді зерттеу бойынша болашақ еңбектерді 

жүзеге асыруда негіз болып, бағыт береді. 

Диссертациялық зерттеудің мақсаты және ғылыми нәтижелері. 

Зерттеу мақсаты – Дина Нұрпейісованың шығармашылық жолындағы 

тұлғасы мен күйші стилінің даралығын ашу болып табылады.  

Динаның импровизациялық, орындаушылық шеберлігін айқындау үшін 

оның күйлерін ноталық үлгілер арқылы зерттеу жеткіліксіз деп ойлаймыз. 

Күйшінің теңдесі жоқ суырып-салмалық қабілетін орындау арқылы, 

саусақтармен сезіну арқылы тереңірек түсінуге болады. Орындаушылық 

тәжірибеміз болғандықтан бұл мәселе бізді бұрыннан бері толғандырып 

жүрді (2011 жылы Динаның күйлері нотаға түсіп «Тарту-Сәлемдеме» атты 

жинақта біздің орындауымызда жарыққа шыққан еді) [1]. Содан бері біздің 

бұл сезіміміз нығая түсті, орындаушылық арқылы анықталған ерекшеліктерді 

ғылыми тұрғыдан дәлелдеп көрсету – біздің мақсатымызға айналды. 

Зерттеу барысында біз келесідей ғылыми нәтижелерге қол жеткіздік: 

• Диссертацияда алғаш рет Динаның өмірі мен шығармашылық 

жолы мәліметтермен толықтырылып, ғылыми тұрғыдан сараланып, 

жүйеленді. 

• Динаның интерпретациялары мен Қали Жантілеуов, Рысбай 

Ғабдиев және т.б. күйшілердің орындау нұсқаларын салыстыру арқылы 

Динаның орындаушылық стилінің даралығы, феномен ретіндегі 

импровизаторлық дарындылығы анықталды. Салыстыру үшін Құрманғазы, 

Дәулеткерей, Мәмен, Жантөре күйлері алынды.  

• Батыс-қазақстандық күйшілердің аттас туындыларымен 

салыстыру арқылы Дина күйлеріндегі дәстүр жалғастығы мен жаңашылдығы 

айқындалды. 

• Күйлерді талдау барысында алғаш рет Дина күйлеріне тән «құрақ 

құрау» композициясының негізделген тұжырымы ұсынылды. 

Диссертацияның зерттеу нысаны – ХІХ-ХХ ғғ. мән-мәтініндегі 

қазақтың күй өнері.  

Зерттеу пәні. Дина Нұрпейісованың шығармашылығы. 

Ғылыми жаңалығы. Дина тұлғасының ерекше бейнеленуі деп оның 

күйлерін айтамыз. Яғни, Динаның қалдырған күй мұрасы оның тұлғалық 

қасиеттерін қарастыруда басты дереккөзі деп білеміз. Дина мінезінің 

қажырлы болуы күйлерінің қай-қайсысының да жігерлі және өміршең болып 

келуіне тікелей әсерін тигізеді. Біздің қолымыздағы нағыз байлық – 

Д. Нұрпейісованың өз орындауында жазылған үнтаспалары. Зерттеуші 

Ә. Мұхамбетова: «Нетрудно понять, что пройди эти кюи хотя бы через одно 

поколение музыкантов, не будь они записаны на ноты, а главное, на пленку 

непосредственно от самой Дины, они уже подверглись бы известному 

упрощению и антииндивидуализации», – дейді [2, с.308].  

Дина Нұрпейісованың тұлғалық ерекшеліктерін оның 

шығармашылығымен, орындаушылық өнерімен тығыз байланыстыра 

қарастыру жаңашылдық қасиеті бар кейбір тұжырымдарды қисындап 

мазмұндауға мүмкіндік берді: 

1. диссертацияда алғаш рет Дина Нұрпейісованың өмірі мен 

шығармашылық жолы оның күйлерін жүйелеп, түсіндіруге мүмкіндік берген 

деректермен толықтырылды; 

2. Домбыра өнерінің классиктері Құрманғазы, Дәулеткерей, Мәмен, 

Жантөре және басқалардың Дина, Қали Жантілеуов, Рысбай Ғабдиев, Науша 

Бөкейханов және Ғылман Әлжановтың орындауындағы күйлеріне алғаш рет 

салыстырмалы талдау жасалды. Бұл салыстыру Дина Нұрпейісованың 

интерпретациялық және импровизациялық талантын айқынырақ көрсетуге 

мүмкіндік берді; 

3. Алғаш рет Дина, Құрманғазы, Дәулеткерейдің аттас күйлеріне 

(«Байжұма», «Бұлбұл», «Жігер», «Қос алқа») салыстырмалы талдау 

нәтижелері ұсынылды. Бұл Дина Нұрпейісова шығармашылығындағы 

сабақтастық пен инновациялық ерекшеліктерді анықтауға мүмкіндік берді; 

4. Халық қолданбалы өнерінен алынған «құрақ құрау» ұғымын қолдану 

Дина Нұрпейісова күйлерінде қолданылған композициялық принциптерді 

дәлірек тұжырымдауға мүмкіндік берді. 

Зерттеу міндеттері. Жоғарыда белгіленген мақсатқа қол жеткізу үшін 

бәз келесідей міндеттерді белгіледік: 

• тарихи, әдеби және этнографиялық деректерге сүйене отырып, Дина 

Нұрпейісованың өмірі мен шығармашылық жолын соңғы жылдары 

белгілі болған мәліметтермен толықтыру, түрлі ақпарат көздерінде 

кездесетін қарама-қайшылықтарға дәлелденген пікір келтіру;  

• Динаның күй өнеріне қосқан үлесі мен жаңашылдығын анықтау;  

• композиция, құрылымы, орындаушылық ерекшеліктері; 

• күйшінің жеке орындаушылық стилін көрсету;  

• Дина күйлеріндегі дәстүр жалғастығын анықтау. 

Қорғауға ұсынылатын тұжырымдар:  

1. Динаның өмірі мен шығармашылық жолын үш кезеңге бөліп 

қарастыру және өмірінің кейбір беймәлім тұстарын ашу күйшінің жалпы 

домбыра өнерінде алатын орны мен рөлін айқындата түсті. 

2. Дина өзінің теңдесі жоқ суырып-салмалық қабілетінің арқасында 

Құрманғазы, Дәулеткерей, Мәмен сынды классик-күйшілердің туындыларын 

жаңа белеске көтерді, және сол туындылардың өміршеңдігін қамтамасыз етті. 

3. Динаның ерекше орындаушылық стилін анықтау үшін оны басқа 

күйшілердің орындаушылық нұсқаларымен салыстыра қарастырған дұрыс. 

Біз Құрманғазының, Дәулеткерейдің, Мәменнің және Жантөренің күйлерін 

дәстүрлі күйшілер Динаның, Қали Жантілеуов және Рысбай Ғабдиевтің 

орындауында салыстырдық. Нәтижесінде Динаның орындаушылық стилінде 

ешкімде кездеспейтін еркіндік, импровизациялық ауқымдық және ерекше 

күш-жігерлік бар екені анықталды. 

4. Динаның төлтума күйлерін талдау барысында олардың ең алдымен 

дәстүрге бағынатынын байқауға болады. Күйлерінің аталуы кеңес 

заманының өзекті тақырыптарына сай болғанымен (мәселен, «Партия туралы 

күй», «Сегізінші март», «Сауыншы» және т.б.), олардың музыкалық-

тақырыптық, саздық, композициялық тағы басқа құрылымдары дәстүрлі 

күйлердің ізімен өрбиді. Десе де, Динаның шығармаларында жаңалық жоқ 

емес. Бұл жаңалықтар сырт көзге көрінбегенімен, күйдің музыкалық 

мазмұнын іштей дамытады және байытады. Мысал ретінде «Әсем Қоңыр» 

күйінің басты тақырыбында кездесетін, оң басу тәсілінде қиын орындалатын 

секундаларды атауға болады. 

5. Динаның кейбір күйлері болмаса, басқалары көп орындала бермейді. 

Оның себебі – бұл күйлердің техникалық жағынан ғана қиындығында емес, 

ең маңыздысы – олардың ішкі мазмұнын ашып көрсетуде. Ол әрбір 

домбырашының қолынан келе бермейді. Сол себепті Динаның күйлерін 

музыкалық-теориялық тұрғыдан талдаумен қатар, орындаушылық жағынан 

да егжей-тегжейлі қарастыру керек. 

Зерттеудің практикалық маңызы: 

Диссертация тұжырымдары дәстүрлі өнер иелерінің шығармашылығына 

арналған ғылыми еңбектерде, музыкалық жоғары оқу орындарының 

«Музыкатану» және «Дәстүрлі музыкалық өнер» мамандықтарында өтетін 

музыкалық-тарихи, музыкалық-теориялық және музыкалық-практикалық 

пәндер бағдарламаларында қолданылуы мүмкін. Зерттеудің нәтижелерін 

дәстүрлі өнерді дәріптеуге арналған концерттік-лекторлық тәжірибеде 

пайдалануға болады. Сонымен бірге, Қазақстанның мәдени материалдық 

емес мұрасының әрі қарай зерттеліп, дәріптелуіне зор үлесін қосады.  

Диссертация авторының орындаушылық тәжірибесі болғандықтан біздің 

орындауымызда қазақ домбыра өнерінің классиктері Құрманғазы, 

Дәулеткерей, Дина және тағы басқалардың күйлері компакт-дискіге 

жазылып, нотаға түсірілді. Әртүрлі авторлардың күйлерін орындай отырып, 

біз олардың орындау тәсілдері мен музыкалық құралдарын, соның ішінде ең 

күрделілерінің бірі саналатын Дина Нұрпейісованың күйлерін практика 

жүзінде үнемі салыстырып жүрдік. Сол байқағандарымызды осы 

диссертацияда сипаттап, негіздеуді жөн көрдік. Таза орындаушылық 

сипаттағы мәселелерді шешу, біздіңше, күйшінің композиторлық стилінің 

деңгейіне жетуге мүмкіндік берді. 

Зерттеу жұмысының сыннан өтіп, сарапталуы. Диссертациялық 

жұмыс 2017 жылдың наурыз айында Санкт-Петербург қаласындағы РӨТИ 

мекемесінде ғылыми іс-тәжірибеден өту барысында аталған оқу орнының 

ғалымдары, магистрант, докторанттармен өткен арнайы кездесуде 

таныстырылды. Сол сияқты диссертацияның мазмұны бірнеше рет 

«Музыкатану және композиция» кафедрасының отырысында, ғылыми 

семинарларда талқыланды. 

Зерттеу апробациясы: 

Web of Science, Scopus мәліметтер базаларында: 

1. Toktagan A., Bazheneyeva S., Ibragim D., Maldybayeva R. Kazakh dombyra 

music and create of Dina Nurpeisova //Music Scholarship. – 2021, №4. – 

Р.126-137.  

2. Toktagan A., Kartabayeva E., Bedelova G., Akpanbet N. Political and Public 

Activity of the Institute of Batyrs of Western Siberia as Part of the Russian 

Empire (XVIII-XIX centuries) //Былые годы. – 2021. – 16(4). – С.1661-1670.  

Халықаралық ЖАК журналдарында:  

3. Токтаган А. Циклические формы в традиционной казахской 

инструментальной музыке (на примере домбрового кюя «Байжума») 

//Вестник культуры и искусств. – Челябинск, ЧГИК, 2017. – 2(50). – С.146-

151. 

4. Токтаган А. Вторая мировая война в творчестве Д.Нурпеисовой //Х 

Международная конференция исследователей народной музыки червоно-

русских и смежных земель. – Львов, 2017. – С.246-251. 

5. Toktagan A. The “Beautiful qonyr” and it’s characteristics (Қоңыр үнмен 

төгілген «Әсем қоңыр») //Журнал Синьцзянского университета. – Vol.38, 

№1, Р.84.  

БҒСБК ұсынған басылымда: 

6. Тоқтаған А. Дина Нұрпейісованың «Бұлбұл» күйі құстың сайрауы ма, әлде 

мұңды қыздың әні ме? //Әл-Фараби атындағы ҚазҰУ «Хабаршысы». 

Мәдениеттану сериясы. – Алматы, 2016. – 2/2(56), 148-159 бб. 

Халықаралық ғылыми-тәжірибелік конференцияларда: 

7. Тоқтаған А. Динаның дара жолы //«Базаралы Мүптекеев: ғалым-

зерттеуші, бабалар мұрасын жинақтаушы, шертпе күй орындаушысы» 

атты «Дәстүрлі халық мәдениетінің теориялық және практикалық 

мәселелерін зерттеу» халықаралық ғылыми-зерттеу конференциясының 

жинағы. – Астана, ҚазҰӨУ. – 2016, 24-25 қараша. – 195 бб. 

8. Токтаган А. Некоторые особенности музыкальной стилистики и 

исполнительской манеры Д. Нурпеисовой //Вопросы инструментоведения. 

Вып.11: сборник статей и материалов ХІ Международного 

инструментоведческого конгресса «Благодатовские чтения». – РИИИ; 

отв.ред. И. Мациевский, ред.сост. Д. Булатова, А. Никаноров, 

А. Тимошенко. – СПб., 2017-2018. – С.111-118. 

9. Токтаган А. К вопросу об авторстве кюя «Науайы» Д.Нурпеисовой 

//Вопросы инструментоведения. Вып. 10: Сборник статей и материалов IX 

и X Международных инструментоведческих конгрессов «Благодатовские 

чтения». – РИИИ; отв.ред. И И. Мациевский, ред.сост. Д. Булатова, 

А. Никаноров, А. Тимошенко. – СПб., 2017. – С.158-168. 

10. Тоқтаған А. Д.Нұрпейісованың Астрахандағы өмір кезеңі //Абайдың 175-

жылдығына арналған ғылыми-практикалық конференция жинағы. 

Құрманғазы атындағы ҚҰК. – Алматы, 2020. – 206-214 бб. 

11. Тоқтаған А. Дина Нұрпейісова орындауындағы Құрманғазының «Адай» 

күйі //Дина Нұрпейісованың 160-жылдығына арналған «ХХ ғасырдағы 

дәстүрлі мәдениет мұрасы» халықаралық ғылыми-практикалық 

конференциясының материалдар жинағы, Құрманғазы атындағы ҚҰК. – 

Алматы, 2021. – 51-59 бб. 

12. Toktagan A. Maldybaeva R. Dina, The Mother of Kyui: Women in Kazakh 

Musical Tradition //International Journal of Environmental and Science 

Education. – Казань, 2018, vol. 13, No. 10, p. 923-933. 

Музыкалық-этнографиялық жинақтар: 

13. Тоқтаған А.Е., Тоқтаған А.А. Тарту-Сәлемдеме. – Алматы, 2011. – 172 б. 

Зерттеу жұмысының құрылымы. Диссертация Кіріспе, үш бөлім, 

Қорытынды, Пайдаланылған әдебиеттер тізімі (176 атау) және Қосымшадан 

тұрады (барлығы – 243 б., соның ішінде мәтіндік материал – 171 б.). 

Кіріспеде зерттеу тақырыбының өзектілігі, жұмыстың мақсаттары мен 

міндеттері, жаңалығы, зерттеу әдістері, жетекші идеясы, теориялық және 

тәжірибелік құндылығы айқындалған. 

Күйшінің өмір жолы «Нарын құмы өңірі», «Астрахан өлкесі» және 

«Алматы қаласы» деп үш кезеңге бөлінген, ол диссертацияның бірінші 

бөлімінде баяндалады. Динаның өмірі мен шығармашылық жолы тың 

мәліметтермен толықтырылып, ғылыми тұрғыдан сараланып жүйеленді. 

Жарияланған деректер мен сұхбаттардағы мәліметтерге сүйеніп, автор 

Динаның өмірлік-шығармашылық жолын үш кезеңге бөліп, әрқайсысында  

туған  күйлерді атайды. Ол жіктеу кейін Дина күйлерінің хронологиялық   

тізімін жасап шығуға мүмкіндік берді. Әртүрлі дереккөздерді саралап, бір-

біріне қиюластырып қарастыру нәтижесінде  диссертацияда күйші отбасына 

байланысты (тұрмысқа шыққан күйеуінің  және  өзінен өрбіген үрім-

бұтақтың) шежірелік кестесі құрастырылып ұсынылды.   

Зерттеудің «Нарынқұм өңіріндегі алғашқы кезең» деп аталған 1-

бөлімнің 1-бөлігінде күйшінің кіндік қаны тамған жеріндегі өмірі мен 

шығармашылығы қаралды. Күйші өміріндегі бұл кезең ең маңызды әрі 

көлемді болды. Ол Динаның балалық, бойжеткен шақтарын қамтыды. Осы 

кезде оның орындаушылық, интерпретациялық, суырып-салмалық, 

композиторлық шеберлігі қалыптасты. 

Дина Нұрпейісованың өмірбаянындағы көп сұрақтар туындататын 

ерекше мәселе – оның шыққан тегі, руы. Сол кезде көп адамдар (солардың 

ішінде өнер иелері де бар) «ақсүйек табына жататын» төре руынан шыққаны 

үшін қудалауға ұшырағаны белгілі. Осындай мәселе Динаның төңірегінде де 

қозғалды. Бұл туралы әр түрлі пікірлер мен болжамдар бүгінгі күнге дейін 

айтылып жүр. Сол себепті біз де осы мұрағат материалына сүйене отырып 

Дина Нұрпейісованың шыққан руы төленгіт деп тоқталдық. 

1-бөлімнің «Астрахан өлкесіндегі өмір кезеңі» деп аталатын 2-бөлігінде 

Дина Нұрпейісованың өмірінің ең қиын кезіне арналған. ХХ ғасырдың 

бірінші ширегінде Қазақстанда ғана емес, кеңес одағына кіретін барлық 

республикаларды қамтыған саяси-әлеуметтік оқиғалар орын алды. Олар 

байларды кәмпескелеу, колхоз, совхоздар құрып елдерді ұжымдастыру, оған 

көнбегендерді қудалау, ашаршылық сияқты тарихи оқиғалар болды. Қазақ 

жерінде ашаршылық туындаған кезде ол жанұясын аман алып қалу 

мақсатында Астрахан маңына көшіп барады. Сол жердегі өмірі он сегіз 

жылға созылды. Ұзақ уақытқа дейін Динаның осы кезеңдегі өмірі мен 

шығармашылығы көпшілікке беймәлім болып келді. Сондықтан, әр түрлі 

тарихи құжаттар мен ұрпақтарынан алынған сұхбаттарға сүйене отырып біз 

оның жеке өміріндегі ашылмай қалған тұстарын анықтауға тырыстық. 

Астрахан өлкесінде өмірдің қиыншылығына қарамастан Дина өзінің 

орындаушылық шеберлігі мен композиторлық шығармашылығын 

жандандыра түсті.  

Ауылдың мал шаруашылығымен айналаса жүріп Дина «ескі досы» 

домбырасын тастамады. Жаңа өлкеде өзінің орындаушылық өнерімен жаңа 

тыңдармандарын тапты. Ауылда, ауданда өтіп жатқан көркемөнерпаздар 

байқауына қатысты. Мысалы, 1936 ж. Дина Володаровка қаласында 

өткізілген қазақ көркемөнерпаздарының Волгоград өлкелік Олимпиадасына 

өлкенің барлық аудандары мен ауылдарынан келген екі жүзге жуық халық 

таланттарымен бірге додаға түсіп, бірінші орын иеленеді [83]. Жаңа өмір 

көріністеріне арналған «Сауыншы», «Еңбек ері», «Сегізінші март» сияқты 

күйлеріншығарады. 

 «Алматы кезеңі» деп аталатын 3-бөлік күйшінің сол кезде 

республиканың астанасы болған қалада өткен өмір жолына арналған. Алматы 

қаласында Динаның таланты жан-жақты ашылып, осы жерде ол өзінің 

орындаушылық, композиторлық, ұстаздық қызметінің арқасында ерекше 

сый-құрметке бөленді. Бірнеше ірі байқаулар мен слеттерге қатысып лауреат 

атағына ие болды, республикалық деңгейдегі маңызды концерттерге 

қатысты, сол арқылы қазақтың домбыра өнерін шет елдерге паш етті 

(Мәскеуде, Ташкентте). Соған қоса, жас домбырашыларды даярлауда өзінің 

баға жетпес үлесін қосты.  

Динаның өміріндегі ерекше оқиға – оның Жамбыл Жабаевпен кездесуі 

болды. Осы оқиғаға арнайы бөлімше арналған. Жамбыл мен Дина 

арасындағы әдемі әзіл, бағасы жоқ сыйластықтың, бір-бірінің өнерін адам 

айтқысыз биікке дейін көтере бағалау – бұл тек ғұлама адамдардың ғана 

қолынан келетін іс-қимыл. 

Өмірінің соңғы жылдарында Динаның шығармашылығы басқа 

күйшілермен салыстырғанда  қалың көпшілікке танылып мойындалды, 

мемлекет тарапынан жоғары бағаланды деуге болады. Ол арманына жетті, 

сүйікті жандардың арасында болды. Ең маңыздысы, ұстазы Құрманғазы 

тапсырып кеткен өсиетін орындады – дәстүрлі күй өнерін жас буын 

домбырашыларға табыстады.  

Дина өзінің күйші ретінде қалыптасу жолын батыс-қазақстандық 

күйшілердің туындыларымен аттас күйлер шығарудан бастайды. 2-бөлімде 

Динаның орындаушылық шеберлігі қарастырылады. Динаның 

интерпретациялары мен Қали Жантілеуов, Рысбай Ғабдиев және т.б. 

күйшілердің орындау нұсқаларын салыстыру арқылы Динаның 

орындаушылық стилінің даралығы, феномен ретіндегі импровизаторлық 

дарындылығы анықталды. Салыстыру үшін Құрманғазы, Дәулеткерей, 

Мәмен, Жантөре күйлері алынып, бұл тұжырым екінші бөлімде талданған 



 

 14 

«Адай, «Қайран шешем», «Төремұрат», «Терісқақпай», Дәулеткерейдің 

«Көркем ханым», Мәменнің «Ақшолпан», Жантөренің «Шалқыма» 

күйлерінің  музыкалық және орындаушылық талдауымен дәлелденеді. Мұнда 

автор  алған кезеңді күйшінің кейініректе жеке өзіне ғана тән авторлық 

күйлеріндегі түрлі композиторлық және орындаушылық әдіс-тәсілдерін 

шыңдау «лабораториясына» теңейді. Автор күйшілерді екі топқа жіктеп, 

олардың ішінде Динаны импровизаторлық өнерінің арқасында  дәстүрді 

жалғастыра отыра, оған жаңашылдық әкелетін орындаушылар  тобына 

жатқызады. 3-бөлімнің бірінші бөлігі Дина мен басқа күйшілердің аттас 

күйлеріне арналған.  

Динаның Нарын құм кезеңінде шыққан тырнақалды күйлерінде 

Құрманғазы, Дәулеткерей, Түркештің әсерін байқауға болады («Бұлбұл», 

«Байжұма», «Жігер» т.б.). Өзіне дейінгі күйшілердің тақырыбын алып, күйге 

жаңа тыныс беріп, өз жанынан жаңа құрылымда, жаңа стильде туынды 

шығаруы – Дина шығармашылығының бірден бір ерекшелігі. Мәселен, 

Құрманғазының «Бозшолағы» мен Динаның «Жаңа бозшолағы», 

Дәулеткерей мен Динаның «Бұлбұлы» мен «Қосалқасы», Түркеш пен 

Динаның «Байжұмалары». Осы аттас күйлерді Динаның композиторлық 

жолының бастапқы негізін қалаған «кірпіштері» деп есептеуге болады. 3-

бөлімнің 1-бөліктерінде осы аттас күйлерді бір-бірімен салыстырмалы 

зерттеу әдісі арқылы күйшінің орындаушылық және композиторлық 

ерекшеліктері анықталады.  

Батыс-қазақстандық күйшілердің аттас туындыларымен салыстыру 

арқылы Дина күйлеріндегі дәстүр жалғастығы мен жаңашылдығы 

айқындалды. Бұл нәтижені автор өзінің «Байжұма», «Бұлбұл». «Науайы», 

«Жаңа бозшолақ», «Қосалқа» және «Жігер» мысалдарын талдауымен 

дәлелдейді. Оларды белгілі  күйшілердің аттас күйлерімен салыстырғанда, 

Динаның суырып-салмалық дарыны, әсіресе күй құрылымында ерекше 

көрініс тапқанын, оның басқа орындаушыларға қарағанда, ерекшелігі деп күй  

құрылымын еркін кеңейтіп жіберуге бейімділігі айтылады.  Мысалы, 

дәстүрлі құрылымдағы күйде, әдетте екі негізгі тірек болса (g-g мен c2-g), 

Дина оны үшінші тіректі (g2-g) алу арқылы кеңейтіп жібереді («Жаңа 

бозшолақ»); күйдің бас буын, орта буын, саға сынды буындарының ретін 

қатаң сақтамауы, сондай-ақ, Динаға ғана тән белгілі бір логика бойынша 

буындардың орналасу тәртібінің сақталуы және әр буын қайталанып келген 

сайын бірдей қайталанбай, жаңарып тұратыны оның импровизаторлық 

талантының көрінісі деп анықтайды. Дина жаңашылдығы  лад тірегінің  f-c2 , 

бірқатар күйлер бір лад тірегінен басталып, басқа тірекпен аяқталуын 

көрсетілген.   

Күйлерді талдау барысында алғаш рет Дина күйлеріне тән «құрақ құрау» 

композициясының негізделген тұжырымы ұсынылды. Аталған принципті 

зерттеуші бұл күрделі есеп-қисаптан тұратын жұмыс деп белгілеп, осылайша 

құралған  белгілі бір форманы күйдің басқа бір буынында қайталамайтынын 

көрсетеді.  

Бөлімнің 2-бөлігінде Динаның Кеңес заманында шыққан жаңа 

тақырыптарды қамтитын күйлер жан-жақты талданады. Нарын құмы мен 

Астрахан өлкесінде тұрған алдыңғы екі кезеңде Дина көбіне өзіне дейінгі 

композиторлардың қозғаған тақырыптарына сүйеніп, оларға өзіндік 

интерпретация жасап дәстүрді жалғастырушы ретінде болса, Алматыда 

тұрған өмірінің соңғы жылдарында, яғни шығармашылық тұрғысынан әбден 

жетілген шағында шыққан күйлерінде Дина бірыңғай өзіне ғана тән 

орындаушылық стильді көрсетеді. Демек, шығармашылықта дәстүрді тек 

жалғастырушы ғана емес, күй өнерінде өзіндік жаңа арна қалыптастырушы 

ретінде орнығады. Оған дәлел ретінде «Шынар», «Көгентүп», «Әсем Қоңыр», 

«Қазақстанға 30 жыл», «Майдандағы балама», «Той бастар» сынды күрделі, 

ірі туындылары дәлел бола алады. Жұмыстың екінші бөліміндегі Динаның 

өзге күйшілердің туындыларын жеткізгендегі орындаушылық стилі 

зерттеудің 3-бөліміндегі Динаның авторлық күйлеріне әсер еткен. Динаның 

өзінің күйлерінде, Құрманғазының «Адай» («Қазақстанға 30 жыл»), 

«Серпер» («Сауыншы»); Түркештің «Қарабас» («Той бастар»); Жантөре 

«Шалқыма» («Науысқы») мен Мәменнің «Ақшолпан» («Қосалқа») әсері 

байқалады. 

Диссертацияда алғаш рет Дина күйлерінің хронологиялық кестесі,  

күйші орындаушылығындағы оң және сол қолдар орындаушылық 

техникасының кестесі ұсынылған. 

Қорытынды бөлімінде зерттеу жұмысының нәтижелері, негізгі 

тұжырымдары айқындалған. Сол сияқты келешекте Динаның музыкалық 

мұрасын басқа қырынан зерттеу мәселелері қойылған. 

Қосымша бөлімінде күйлердің ноталық үлгілері мен фото және басқа 

материалдар берілген. 

Сонымен, біз ұсынып отырған зерттеуімізде ең алдымен Дина 

Нұрпейісованың өмір жолы мен шығармашылық тұлғасын анықтап алуды 

жөн көрдік. Зерттеушілер мен домбырашылардың бір ауыздан айтатын пікірі 

бойынша, Дина теңдесі жоқ, қайталанбас суырып-салма шебері. Динаның 

импровизациялық, орындаушылық шеберлігін айқындау үшін оның күйлерін 

ноталық үлгілер арқылы зерттеу жеткіліксіз, тіпті мүмкін емес. Күйшінің 

суырып-салмалық қабілетін тек орындау арқылы, саусақтармен сезіну 

арқылы түсінуге болады. Мамандығымыз орындаушы-домбырашы 

болғандықтан бұл мәселе бізді бұрыннан бері толғандырып жүрді [12]. Содан 

бері біздің бұл сезіміміз нығая түсті, орындаушылық арқылы анықталған 

ерекшеліктерді ғылыми тұрғыдан дәлелдеп көрсету – біздің мақсатымызға 

айналды. Міне, енді сол ойымызды жүзеге асыруға мүмкіндік келді. Ұсынып 

отырған диссертацияда алғаш рет Дина Нұрпейісованың шығармашылығын 

орындаушылық (интерпретация жасау) тұрғыдан қарастыруды қолға алдық. 

Динаның орындаушылық, импровизациялық өнері қаншалықты 

айрықша, қайталанбас құбылыс болғанымен оның композиторлық 

туындылары дәстүрлі жолмен өрбиді. Динаның музыкалық тілі дәстүрлі. 

Күйлерінің, әсіресе соңғы туындыларының тақырыбы жаңа, яғни кеңес 

заманының көріністеріне арналғанымен музыкалық әсерлі құралдары 

(средства выразительности) дәстүрлі күйлердің шеңберінен шықпайды. Ол 

дәстүрлі домбыра өнерін тақырыптық, жанрлық, әсіресе орындаушылық 

жағынан дамытты, және сол өзі сақтап қалған мұраны жаңарта отырыпбүгінгі 

заман домбырашыларының қолына ұстатты. Ғасырлар бойы дамып келген 

күйшілік өнердің дәстүрін бүгінгі заманмен ұштастырған Дина 

Нұрпейісованың тарихи рөлі осыда. Динаның арқасында біз ХІХ ғасырдың 

ұлы күйшілерінің туындыларына қол жеткізіп қана қоймай, домбыра 

өнерінің келешекте даму жолдарын айқындадық. Сол себепті оның тұлғалық 

бейнесін жас ұрпақтарға дұрыс түсіндіру, шығармашылығына жаңа көзбен 

қарау, күйлерімен тәрбиелеу біздің басты міндеттеріміздің бірі болып 

табылады. 

Зерттеу барысында біз Динаның музыкалық әлемі кең екенін түсіне 

бастадық. Біздің ұсынып отырған зерттеуіміз сол кең әлемнің есігін 

ашқандай ғана болып қабылдануы тиіс. Келешекте Динаның күйлері 

музыкалық-эстетикалық, философиялық, музыкалық-теориялық жағынан 

талдауды, зерделеуді қажет ететіні анық. 

 

Пайдаланған әдебиет 

1. Тоқтаған А.Е., Тоқтаған А.А. Тарту-Сәлемдеме. – Алматы, 2011. 

– 172 б. 

2. Аманов Б. Мухамбетова А. Традиционная музыка в культуре ХХ 

века //Казахская традиционная музыка и ХХ век. – Алматы: Дайк-Пресс, 

2002. – 544 с.  

 

 


